
Wrth fabwysiadu Cod Ymarfer Da wrth Gynllunio mae’n bwysig fod yr Aelodau a’r Swyddogion yn llwyr ddeall fod y Cod Ymddygiad statudol, fel y’i mabwysiadwyd, yn gosod darpariaethau cyffredinol a rhwymedigaethau ar yr Aelodau; yn mynd i’r afael â materion buddiant personol a niweidiol ac â chofrestru a datgan buddiannau’r Aelodau a rhoddion a lletygarwch.
Nid diben y Cod Cynllunio yw disodli’r Cod Ymddygiad ond yn hytrach ei ategu, a bod o gymorth wrth roi canllawiau ar y rolau a’r ymddygiad a ddisgwylir gan yr aelodau.  Ymhlith pethau eraill, mae’n ymwneud â cheisiadau gan berthnasau a chydnabod lle mae ganddynt fuddiant personol; lobïo a negodi gydag ymgeiswyr a’u hasiantiaid; y drefn wrth ymweld â safleoedd; a phenderfyniadau sy’n groes i argymhellion swyddogion.

1
Y cysylltiad â Chod Ymddygiad yr Aelodau 
Cofiwch gymhwyso’r rheolau yng Nghod Ymddygiad yr Aelodau yn gyntaf, oherwydd mae’n rhaid i chi gydymffurfio â’r rheini bob amser.

Wedyn gallwch gymhwyso’r rheolau yn y Cod Ymarfer Da hwn ar Gynllunio, sy’n esbonio ac yn ategu Cod Ymddygiad yr Aelodau at ddibenion rheoli cynllunio.  Os na fyddwch yn cydymffurfio â’r Cod Ymarfer Da hwn, fe allech:

· roi’r Awdurdod mewn perygl oherwydd gallai wynebu achos o gamweinyddu neu achos ar gyfreithlondeb y penderfyniad perthnasol, a hefyd
· gallech chithau fod mewn perygl o gael eich enwi mewn adroddiad i’r Pwyllgor Safonau neu’r Awdurdod, neu os ydych hefyd yn debygol o fod wedi torri’r Cod Ymddygiad, gallai cwyn gael ei roi gerbron Ombwdsmon Gwasanaethau Cyhoeddus Cymru a hyd yn oed ger bron Panel Dyfarnu Cymru. 

2
Y Cod Cynllunio 

Un o brif ddibenion y system gynllunio yw rheoli’r modd y caiff tir ei ddatblygu a’i ddefnyddio er lles y cyhoedd.  Mae cynllunio, o reidrwydd, yn effeithio ar fuddiannau tir ac eiddo a gall achosi tipyn o ddadlau ambell dro. Mae’n bwysig felly fod penderfyniadau cynllunio yn cael eu gwneud yn agored, yn ddiduedd, gyda barn gadarn ac am resymau cyfiawn.  Mae hyn yn effeithio ar fwy na’r penderfyniadau cynllunio terfynol, oherwydd mae hefyd yn effeithio ar y camau datblygu ac ar gynllunio datblygiadau’r Awdurdod yn y tymor hir ee y Cynllun Datblygu Lleol a’r cynlluniau dilynol.
Nod y Cod Ymarfer Da hwn yw sicrhau fod fframwaith yn ei le fel y gall Aelodau a swyddogion anelu at amcan cyffredinol.  Yr amcan hwnnw fydd gofalu nad oes unrhyw sail dros awgrymu nad yw penderfyniad wedi bod yn ddiduedd, nad oes cyfiawnhad drosto ac nad yw’r penderfyniad wedi’i wneud yn agored, yn dryloyw ac yn deg yn unol â gweithdrefnau a bennwyd sydd wedi cael eu hadolygu’n rheolaidd ac sy’n parhau i gael eu hadolygu.
Bob tro y byddant yn ymwneud â’r broses gynllunio, rhaid i’r Aelodau dalu sylw i’r Cod Ymarfer Da hwn.  Mae hyn yn cynnwys y ddau bwyllgor Rheoli Datblygu, cyfarfodydd yr Awdurdod wrth arfer swyddogaethau’r Awdurdod Cynllunio, achlysuron llai ffurfiol, megis cyfarfodydd gyda Swyddogion neu’r cyhoedd a chyfarfodydd ymgynghorol.  Mae’n berthnasol i faterion gorfodi cynllunio neu faterion sy’n ymwneud â safleoedd penodol yn ogystal â cheisiadau cynllunio.  Mae hefyd yn berthnasol i Gynlluniau Datblygu Lleol, a gaiff eu hadolygu o dro i dro a’u mabwysiadu. 
3
Cynigion Datblygu a Buddiannau o dan God yr Aelodau
Rhaid i Aelodau ddatgan buddiannau personol a niweidiol bob amser yn unol â’r Cod Ymddygiad
Cofiwch ddatgelu’ch buddiant a pha fath o fuddiant ydyw mewn unrhyw gyfarfod perthnasol, gan gynnwys cyfarfodydd anffurfiol, neu drafodaethau gyda swyddogion ac Aelodau eraill.  Datgelwch eich buddiant cyn dechrau’r drafodaeth ar y mater dan sylw. 

Os yw’ch buddiant yn bersonol ac yn niweidiol:-

Peidiwch â chymryd rhan, neu’n ymddangos eich bod yn ceisio cymryd rhan, pan fydd yr Awdurdod Cynllunio yn gwneud penderfyniad ar y mater.
Peidiwch â chymryd rhan wrth brosesu’r cais nac mewn unrhyw gynnig posibl i ddiwygio’r Cynllun Datblygu Lleol heblaw drwy’r strwythur Pwyllgorau neu drafodaethau penodol gyda swyddog. 

Peidiwch â defnyddio’ch sefyllfa i drafod y cynnig gyda Swyddogion neu’r Aelodau pan na fydd aelodau eraill y cyhoedd yn cael yr un cyfle. (Ddylech chi byth ofyn am driniaeth ffafriol na’i derbyn, na rhoi’ch hun mewn sefyllfa a allai arwain y cyhoedd i feddwl eich bod chi’n cael triniaeth ffafriol oherwydd eich bod chi’n Aelod). 

Er na chewch eich rhwystro rhag ceisio esbonio a chyfiawnhau cynnig lle mae gennych fuddiant personol a niweidiol wrth Swyddog priodol, ar lafar neu’n ysgrifenedig, mae’r Cod yn rhoi mwy o gyfyngiadau arnoch wrth wneud hynny na phetaech yn aelod arferol o’r cyhoedd.  Cewch annerch y pwyllgor ond dim ond i wneud sylwadau yn yr un modd ag a fyddai’n gymwys i aelod o’r cyhoedd.  Rhaid i chi wedyn adael yr ystafell tra bydd y pwyllgor yn ystyried y mater.  Cewch chi ddim aros i wylio’r cyfarfod o’r oriel gyhoeddus.  Chewch chi ddim bod yn bresennol yn yr ystafell pan fydd y pwyllgor yn pleidleisio ar y mater.
4 
Pryd i wneud eich penderfyniad 
I ddiogelu hawliau ymgeiswyr cynllunio neu wrthwynebwyr, ac i ddiogelu uniondeb penderfyniadau’r Pwyllgor, mae’n hollbwysig nad yw’r Aelodau yn dod i benderfyniad cyn iddynt weld yr holl ddeunydd perthnasol a chlywed yr holl ddadleuon a gyflwynir yng nghyfarfod y Pwyllgor Rheoli Datblygu.  Mae hyn yn berthnasol hefyd i gynigion y Cynllun Datblygu Lleol ac wrth ystyried y cynigion hynny mewn Grwpiau Craidd ac yng nghyfarfodydd Awdurdod y Parc Cenedlaethol.  Bydd yr Aelodau’n deall fod ganddynt hawl i fod â gogwydd tuag un penderfyniad penodol ond rhaid iddynt fedru ystyried a phwyso a mesur y ffactorau perthnasol cyn dod i benderfyniad terfynol. Dylech ofalu rhag drysu rhwng hyn â ‘rhag-benderfynu’ sy’n digwydd pan fydd Aelodau’n cau eu meddyliau (neu y gellir tybio’n rhesymol eu bod ar gau) i’r broses o ystyried a phwyso a mesur y ffactorau perthnasol. Mae’n hynny gwneud y penderfyniad cyfan mewn perygl o gael ei herio’n gyfreithiol.
Peidiwch â phenderfynu, neu ymddangos eich bod wedi penderfynu, sut y byddwch yn pleidleisio ar unrhyw fater cynllunio hyd nes byddwch wedi clywed cyflwyniad y Swyddog a’r dystiolaeth yn y Pwyllgor Rheoli Datblygu neu’r Grŵp Craidd neu gyfarfod Awdurdod y Parc Cenedlaethol os mai yno yr ystyrir y cynnig datblygu.  Mae hyn yn eithriadol bwysig os bydd buddiant allanol neu grŵp lobïo yn cysylltu â chi.  Os ydych wedi dod i benderfyniad cyn y cyfarfod, ni allwch gymryd rhan pan fydd yr Awdurdod yn penderfynu ar y mater oherwydd pe byddech yn cymryd rhan yn y drafodaeth neu’r bleidlais, byddech yn peryglu’r Awdurdod mewn sawl ffordd. 

Yn gyntaf, byddai Ombwdsmon Gwasanaethau Cyhoeddus Cymru, fwy na thebyg, yn ystyried fod hwn yn achos o gamweinyddu. 

Yn ail, gallai’r Awdurdod fod yn wynebu achosion cyfreithiol ar sail nifer o resymau posibl:
· fod rhagfarn o’ch ochr chi; a/neu 

· fod rhag-benderfynu wedi digwydd; a/neu
· eich bod wedi methu â thalu sylw i’r holl ffactorau fyddai’n galluogi’r cynnig i gael ei ystyried yn ôl ei rinweddau ei hun. 

Canlyniad unrhyw rai o’r uchod yw y gallai caniatâd cynllunio yr oeddech am ei gefnogi gael ei ddiddymu mewn llys barn.
Gallwch gymryd rhan yn y drafodaeth ynghylch cynnig pan fyddwch yn gweithredu ar ran corff yr ymgynghorwyd ag ef megis Cyngor Cymuned neu Gyngor Tref ar yr amod: 

· nad yw’r cynnig yn effeithio’n sylweddol ar sefyllfa ariannol y corff ymgynghorol; a
· eich bod yn ei gwneud yn glir yn ystod y drafodaeth yn y corff ymgynghorol:
(i)
y byddwch yn mynegi’ch safbwyntiau ar sail yr wybodaeth gyfyngedig sydd ger eich bron yn unig; a
(ii)
y byddwch yn cadw’r hawl i farnu a’r annibyniaeth i benderfynu drosoch eich hun ar bob cynnig unigol a ddaw ger bron yr Awdurdod ac wedi i chi glywed yr holl wybodaeth berthnasol; a 
(iii)
na fyddwch mewn unrhyw fodd yn ymrwymo’ch hun o ran sut y byddwch chi neu eraill yn pleidleisio pan ddaw’r cynnig ger bron yr Awdurdod; a 
· eich bod yn datgelu fod gennych fuddiant personol am eich bod yn aelod o’r corff ymgynghorol pan fydd yr Awdurdod yn ystyried y cynnig.

Os ydych wedi rhoi’r argraff eich bod eisoes wedi dod i benderfyniad (yn nhermau cyfraith ‘wedi llyffetheirio’ch disgresiwn’) ac felly’n gwrthod siarad neu bleidleisio ar gynnig sydd ger bron y Pwyllgor Rheoli Datblygu neu’r Grŵp Craidd neu Awdurdod y Parc Cenedlaethol, nid oes rhaid i chi hefyd ymneilltuo (oni bai fod gennych fuddiant niweidiol), ond efallai y byddwch yn dymuno gwneud hynny er mwyn cadw wyneb.  Os byddwch yn penderfynu aros yn y cyfarfod, esboniwch nad ydych yn bwriadu siarad a phleidleisio oherwydd eich bod eisoes wedi rhoi’r argraff (neu y gellir tybio’n rhesymol eich bod wedi rhoi’r argraff) eich bod eisoes wedi dod i benderfyniad neu wedi barnu ar y mater yn rhywle arall, er mwyn cofnodi hyn yn y cofnodion.  Dylech ddatgelu’ch buddiant ar y ffurflen ddatgelu briodol.
Os ydych yn Gadeirydd ar gorff, neu’n rhywun y bernir ei fod yn rheoli corff, a’r corff hwnnw’n cyflwyno cais i’w ystyried, ni fydd hyn, o bosibl, yn eich rhwystro rhag siarad ond dylech gyfeirio at y Cod Ymddygiad statudol.  Byddai o fudd i chi drafod y sefyllfa gyda’r Swyddog Monitro a chael cyngor penodol ar y cais arfaethedig hwnnw.
5  
Cysylltu ag Ymgeiswyr, Datblygwyr a Gwrthwynebwyr 

Byddwch yn ofalus wrth ymwneud ag asiantiaid yn gymdeithasol. Dylech eu hystyried a’u trin yn yr un modd ag unrhyw gysylltiad cymdeithasol a gewch gyda datblygwyr.
Ceisiwch beidio ag ymwneud yn gymdeithasol â datblygwyr sy’n hysbys i chi yn enwedig pan fydd y datblygwr yn ystyried datblygiad yn y Parc Cenedlaethol neu wedi cyflwyno cais cynllunio nas penderfynwyd arno. Mae cymunedau Sir Benfro’n fach, a gallai Aelodau lleol sydd wedi ymwneud yn gymdeithasol â datblygwyr hysbys ers blynyddoedd ei chael yn anodd osgoi’r cysylltiad hwnnw.  Serch hynny, dylai Aelodau osgoi cysylltiad cymdeithasol gyda phobl y gwyddys eu bod wedi cyflwyno cais cynllunio ‘byw’ neu gynnig datblygu i’w ystyried mewn unrhyw ffurf, naill ai’n uniongyrchol neu’n anuniongyrchol, neu wedi gwrthwynebu cynnig rhywun arall, rhag i hyn roi’r argraff fod y cysylltiad hwnnw â’r datblygwr yn effeithio ar eu gallu i ddyfarnu er lles y cyhoedd.  Os tybir fod yr argraff hon wedi’i rhoi dylai’r Aelodau ddatgelu buddiant personol a niweidiol a pheidio â chymryd rhan yn y broses o benderfynu ar y cynnig.
Dylech gyfeirio ymgeisydd, datblygwr neu wrthwynebydd sy’n cysylltu â chi ynghylch cais cynllunio neu gynnig datblygu i’r Swyddogion, os oes angen cyngor cynllunio, gweithdrefnol neu dechnegol arnynt.

Peidiwch â chytuno i gyfarfod ag ymgeiswyr, datblygwyr neu grwpiau o wrthwynebwyr lle gallai hynny roi’r argraff eich bod yn ochri gyda rhywun.  Os credwch y byddai cyfarfod ffurfiol yn ddefnyddiol o ran esbonio problemau ddylech chi byth drefnu’r cyfarfod hwnnw eich hun oherwydd gallai hynny gael ei weld fe petaech yn hyrwyddo un safbwynt ar draul y llall.  Gofynnwch i’r Awdurdod drefnu’r cyfarfod.  Bydd y Swyddogion yn sicrhau fod y rhai sy’n bresennol yn y cyfarfod yn gwybod o’r dechrau na fydd y trafodaethau’n ymrwymo’r Awdurdod mewn unrhyw fodd; fod y cyfarfod yn cael ei gofnodi’n briodol yn y ffeil gynllunio a chofnodion yr Awdurdod; a bod y cofnod o’r cyfarfod yn cael ei ddatgelu pan fydd y cais neu’r cynnig datblygu yn cael ei ystyried gan y Pwyllgor Rheoli Datblygu neu Awdurdod y Parc Cenedlaethol, neu unrhyw bwyllgor perthnasol arall.
Cofiwch:

· ddilyn y rheolau ar lobïo (gweler isod); 

· ystyried a fyddai’n ddoeth yn yr amgylchiadau i wneud nodiadau pan gysylltir â chi; a 
· rhoi gwybod i’r Awdurdod am unrhyw gysylltiad arwyddocaol rhyngoch chi a’r ymgeisydd a phartïon eraill, gan esbonio’r math o gysylltiad a’u pwrpas a’r rhan fu gennych ynddynt, a sicrhau fod hyn yn cael ei gofnodi yn y ffeil gynllunio.

Yn ogystal â chyflwyniadau gan ymgeiswyr/datblygwyr:

Peidiwch â mynychu cyflwyniad cynllunio oni bai fod Swyddog yn bresennol a/neu fod y cyfarfod wedi’i drefnu gan Swyddogion.

Gofynnwch gwestiynau perthnasol at y diben o wella’ch dealltwriaeth o’r cynigion.

Cofiwch nad yw’r cyflwyniad yn rhan o’r broses drafod ffurfiol a phenderfynu ar unrhyw gais fydd yn dilyn.  Caiff hyn ei wneud gan y Pwyllgor priodol yn yr awdurdod cynllunio.
Cofiwch fod cyflwyniad yn fath ar lobïo a rhaid i chi beidio â mynegi barn gref neu ddweud sut fyddwch chi neu’r Aelodau eraill yn debygol o bleidleisio.

6
Lobïo
At ddibenion y Cod hwn, diffinnir lobïo fel a ganlyn:

“Cysylltu ag Aelod neu gyflwyno sylwadau i Aelod gyda’r bwriad, neu y gellir tybio ei fod yn fwriad, o ddylanwadu ar y ffordd y bydd yr Aelod yn ymwneud â’r mater cynllunio.”

Yn aml iawn, bydd ymgeiswyr, cefnogwyr neu bobl yr effeithir arnynt gan gynnig, yn ceisio dylanwadu ar y penderfyniad drwy gysylltu ag Aelod o’r Pwyllgor Rheoli Datblygu neu Awdurdod y Parc Cenedlaethol. Mae’n egwyddor sylfaenol fod gan aelodau o’r cyhoedd ryddid i fynegi’u barn wrth yr Aelodau ac mae lobïo yn ffurf gyfreithlon ar fynegi sylwadau’n gyhoeddus. Er mwyn i’r system gynllunio weithio’n effeithiol, rhaid i bryderon y cyhoedd gael eu clywed.

Serch hynny, os bydd lobïo Aelodau’r Pwyllgor Rheoli Datblygu neu Awdurdod y Parc Cenedlaethol yn mynd yn rhy bell, gall arwain at beryglu didueddrwydd ac uniondeb yr Aelodau, oni chymerir gofal. Mae’r wybodaeth a roddir gan lobïwyr yn annhebygol o fod yn ddarlun llawn o’r ystyriaethau perthnasol mewn perthynas â mater cynllunio.  Mae angen ystyried barn ymgyngoreion a chymdogion ac asesiad y Swyddog Cynllunio o’r achos cyn y bydd Aelod mewn sefyllfa i fod â barn gytbwys am y mater.  Cyfarfod o Awdurdod y Parc Cenedlaethol neu Bwyllgor Rheoli Datblygu yw’r lle priodol i Aelodau unigol benderfynu ar gynnig, pan fydd yr holl wybodaeth wrth law ac wedi cael ei hystyried yn briodol.  Gall Aelodau, wrth gwrs, ffurfio barn cyn hynny, ond os byddant yn ymrwymo eu hunain i gefnogi neu wrthwynebu cynnig penodol y tu allan i’r cyfarfod lle caiff y mater ei ystyried ni ddylent fod ag unrhyw ran yn y broses o benderfynu ar y mater.  Dylid arfer pwyll bob amser, a’r pellaf y gall aelod fynd ar y mater yw dweud rhywbeth fel hyn: “O’r wybodaeth sydd gennyf ar hyn o bryd rwy’n cefnogi’r cais hwn (neu mae gennyf amheuon amdano), ond ni fyddaf yn gwneud penderfyniad terfynol hyd nes bydd yr holl ffeithiau o’m blaen yn y Pwyllgor Rheoli Datblygu.”
Cofiwch,  oni bai fod gennych fuddiant personol a niweidiol, na fyddwch wedi llyffetheirio’ch barn nac wedi torri’r Cod Ymarfer Da hwn ar Gynllunio drwy:

· wrando ar drigolion neu bartïon eraill sydd â diddordeb, neu dderbyn sylwadau ganddynt;

· mynegi sylwadau wrth drigolion, partïon eraill sydd â diddordeb, Aelodau eraill neu swyddogion priodol eraill, ar yr amod nad ydynt yn niweidio’r sefyllfa neu’n arwain at hynny, a’ch bod yn gwneud yn glir eich bod yn cadw meddwl agored;

· ceisio gwybodaeth drwy’r dulliau priodol 

Os cewch eich lobïo:

Esboniwch wrth y rhai sy’n ceisio’ch lobïo y cewch wrando ar yr hyn sy’n cael ei ddweud ond na fyddwch mewn sefyllfa i fynegi bwriad i bleidleisio’r naill ffordd neu’r llall, neu i fynegi safbwynt mor gadarn fel bod hynny i bob pwrpas yr un peth â phleidleisio, oherwydd na allwch wedyn gymryd rhan ym mhroses benderfynu’r Awdurdod.
Cofiwch roi unrhyw sylwadau a gewch ac unrhyw ohebiaeth lobïo a dderbyniwch i’r Awdurdod cyn gynted â phosibl.  Cânt eu rhoi ar y ffeil berthnasol a’u cymryd i ystyriaeth wrth benderfynu ar y cais.

Cofiwch roi gwybod am unrhyw lobïo a ddigwyddodd ar ddechrau’r Pwyllgor Rheoli Datblygu neu unrhyw gyfarfod perthnasol arall o bwyllgorau Awdurdod y Parc Cenedlaethol, fel bod cofnod ohono.
Cyfeiriwch unrhyw gynigion o fuddiant cynllunio a wneir i chi neu gynigion i gyfyngu ar y datblygu drwy Ymrwymiad Cynllunio adran 106 arfaethedig neu unrhyw gynnig arall, i’r Awdurdod.
Peidiwch â derbyn rhoddion neu letygarwch gan unrhyw un sy’n ymwneud â chynnig cynllunio neu unrhyw un yr effeithir arno gan y cynnig.  Os nad oes modd osgoi unrhyw fath ar letygarwch, gwnewch yn siŵr ei fod yn cael ei gadw i’r isafswm, ac os yw ei werth dros £25, cofrestrwch eich bod wedi’i dderbyn yn y Gofrestr Rhoddion a Lletygarwch yn unol â Chod Ymddygiad yr Awdurdod, a hynny cyn gynted â phosibl.
Dywedwch y byddwch yn mynegi safbwyntiau’r person dan sylw i’r Awdurdod, ac os oes angen, y Pwyllgor Rheoli Datblygu neu Bwyllgor perthnasol arall pan fydd yn ystyried y mater, ond na allwch ymrwymo’ch hun i bleidleisio mewn unrhyw ffordd benodol.   Os bwriadwch siarad yn y pwyllgor yn y modd hwn, gwnewch yn glir ar ddechrau’ch araith ar yr eitem dan sylw mai dyna rydych chi’n ei wneud.

Peidiwch â chymryd rhan yn y trafodaethau gydag ymgeiswyr neu ddarpar ymgeiswyr ynghylch eu cynigion datblygu ac eithrio pan fydd y cyfryw drafodaethau’n rhan o drefniant ffurfiol gyda’r swyddogion. Drwy wneud hynny byddai perygl y gallai’r cyhoedd feddwl eich bod eisoes wedi penderfynu ar y mater.  Gellir rhoi gwybodaeth ffeithiol am bolisïau a fabwysiadwyd, ond os yw’r ymgeiswyr yn awyddus i gael trafodaethau manylach am gynllun dylid eu cyfeirio at y Swyddog Cynllunio perthnasol.
Cofiwch roi gwybod i’r Swyddog Monitro os ydych yn teimlo eich bod yn cael eich lobïo’n amhriodol neu’n ormodol neu fod rhywun yn cysylltu â chi’n amhriodol (gan gynnwys cynigion amhriodol o roddion neu letygarwch).

Oni bai fod gennych fuddiant personol a niweidiol yn y mater, os byddwch yn dilyn y cynghorion hyn a’r cynghorion eraill yn y Cod hwn, cewch siarad a phleidleisio yng nghyfarfod y pwyllgor.

Lobïo gan Aelodau
Peidiwch ag arwain neu gytuno i lefaru ar ran sefydliad os mai prif bwrpas y sefydliad hwnnw yw lobïo neu hyrwyddo neu wrthwynebu cais cynllunio.  Os gwnewch hynny byddwch wedi llyffetheirio’ch disgresiwn a byddwch yn debygol o fod â buddiant personol a niweidiol.

Nid yw hyn yn eich rhwystro rhag ymuno â grwpiau buddiant cyffredinol sy’n adlewyrchu eich diddordebau ac sy’n canolbwyntio ar faterion y tu hwnt i geisiadau cynllunio penodol ee y Gymdeithas Fictorianaidd, Cymdeithas y Cerddwyr, Ymgyrch Diogelu Cymru Wledig neu gymdeithas hanes lleol. Dylech ddatgelu buddiant personol pan fydd sefydliad wedi gwneud sylwadau ar gynnig penodol a dylech ei gwneud yn glir i’r Awdurdod eich bod wedi cadw’ch hawl i ddyfarnu ac wedi cadw’ch annibyniaeth i benderfynu drosoch eich hun ar bob cynnig unigol. 
Serch hynny, os yw’r grŵp yr ydych yn perthyn iddo wedi ffurfio barn ar y mater dylech wneud yn siŵr eich bod yn datgan buddiant personol (ond nid buddiant niweidiol) pan gaiff y mater ei drafod.

Peidiwch â lobïo eich cyd-Aelodau’n ormodol am eich pryderon neu’ch safbwyntiau na cheisio’u darbwyllo sut i bleidleisio cyn cyfarfod lle gwneir unrhyw benderfyniad cynllunio.

Peidiwch â phenderfynu neu drafod sut i bleidleisio ar unrhyw gais mewn unrhyw fath ar gyfarfod grŵp gwleidyddol, na lobïo unrhyw Aelod arall i wneud hynny.  Ni ddylai Cyfarfodydd Pleidiau Gwleidyddol fyth ddyfarnu sut y dylai Aelodau bleidleisio ar fater cynllunio.
8
Ymweliadau Safle

Mae’r rheolau hyn yn gymwys i ymweliadau safle ffurfiol.
Gall ymweliadau safle chwarae rhan bwysig o ran sicrhau fod Aelodau yn gwneud penderfyniadau ar sail dealltwriaeth gadarn o’r materion perthnasol. Serch hynny, rhaid gofalu rhag i ymweliadau safle gael eu camddefnyddio’n ddyfais lobïo i helpu i sicrhau canlyniadau penodol mewn perthynas â cheisiadau dadleuol neu fel dull o achosi oedi fel bod cais yn cael ei ohirio tan y cyfarfod nesaf.  Mae hefyd yn bwysig fod yr aelodau’n deall yn glir pan fod angen ymweld â safle ambell gais ac nad oes angen hynny yn achos ceisiadau eraill.  Am y rhesymau hyn:

Cofiwch gydymffurfio â’r cod ymarfer yn yr atodiad sydd ynghlwm wrth benderfynu a oes angen ymweliad safle ai peidio, ac os oes, cofiwch ddilyn yr weithdrefn briodol.
Ewch ar ymweliadau safle a drefnir gan yr Awdurdod, os oes modd.  (Nid yw methu â bod yn bresennol o reidrwydd yn golygu na allwch gymryd rhan yn y broses o benderfynu ar y mater yn y Pwyllgor Rheoli Datblygu os byddwch o’r farn fod gennych ddigon o wybodaeth ger eich bron i wneud penderfyniad gwybodus).  Caiff holl aelodau’r Awdurdod wahoddiad i fynd ar ymweliadau safle.

Sicrhewch eich bod yn trin ymweliad safle fel dim mwy na chyfle i geisio gwybodaeth ac i weld y safle.

Gofynnwch gwestiynau i’r swyddogion fydd yn bresennol yn yr ymweliad safle neu gofynnwch am esboniad ganddynt am faterion ffeithiol sy’n berthnasol i’r archwiliad safle.

Peidiwch â mynegi safbwyntiau na barn am y cynnig wrth unrhyw un.

Peidiwch â mynd i mewn i safle sy’n destun cais cynllunio heblaw fel rhan o ymweliad safle swyddogol, hyd yn oed os cewch wahoddiad, oherwydd gallai hynny roi’r argraff nad ydych yn ddiduedd, oni bai:

· eich bod yn teimlo’i bod yn hanfodol i chi ymweld â’r safle heblaw ar adeg yr ymweliad safle swyddogol, a’ch 
· bod eisoes wedi siarad â’r Awdurdod am eich bwriad i wneud hynny a pham (a gaiff ei gofnodi ar y ffeil), a’ch 

· bod yn medru sicrhau y byddwch yn cydymffurfio â’r rheolau arferion da hyn ar ymweliadau safle, a’ch
· bod wedi cael caniatâd perchennog y tir.

· Fel egwyddor dylech gofio’r uchod lle mae ymweliadau safle ffurfiol yn annhebygol ond lle mae’r Aelodau’n teimlo fod angen iddynt weld safle i  ymgyfarwyddo ag ef, yn achos safleoedd sy’n cael eu hystyried neu sydd eisoes ym mhroses y cynllun datblygu.
Cewch edrych ar safle o briffordd gyhoeddus ar unrhyw adeg wrth gwrs, ond gochelwch rhag cael eich tynnu i drafodaeth am ragoriaeth unrhyw gynnig.

9 
Siarad â’r cyhoedd yn ystod cyfarfodydd 
Peidiwch ag annog aelodau o’r cyhoedd i gyfathrebu â chi yn ystod trafodion y pwyllgor (ar lafar nac yn ysgrifenedig) heblaw drwy’r cynllun ar gyfer siarad cyhoeddus, oherwydd gallai hyn edrych fel petaech eisoes wedi penderfynu neu fod gennych ragfarn.

10 
Swyddogion
Sicrhewch eich bod yn cydymffurfio â gweithdrefnau’r Awdurdod yn achos siarad cyhoeddus.

Peidiwch â rhoi pwysau ar swyddog i gynnig argymhelliad penodol oherwydd gellid ystyried bod hynny’n rhagfarnu ei uniondeb a’i ddidueddrwydd a gallech fod yn torri’r Cod Ymddygiad.  Nid yw hyn yn eich rhwystro rhag gofyn cwestiynau neu gyflwyno sylwadau i’r Cyfarwyddwr Cynllunio a Chadwraeth y gellir eu cynnwys mewn unrhyw adroddiad pwyllgor.
Cofiwch fod swyddogion yn rhan o strwythur rheoli, a pheidiwch â thrafod cynnig y tu allan i unrhyw gyfarfod penodol, ond gyda Phennaeth Gwasanaeth neu’r Swyddogion hynny sydd wedi’u hawdurdodi gan y Cyfarwyddwr Cynllunio a Chadwraeth i ddelio â’r cynnig ar lefel Aelodau.
Cofiwch fod yn rhaid i swyddogion sy’n ymwneud â phrosesu a phenderfynu ar faterion cynllunio weithredu yn unol ag unrhyw godau ymddygiad perthnasol ar gyfer swyddogion, neu godau proffesiynol, megis Cod Ymddygiad Proffesiynol y Sefydliad Cynllunio Trefol Brenhinol, a pharchwch hynny.   O ganlyniad, caiff safbwyntiau ac argymhellion Swyddogion Cynllunio eu cyflwyno ar sail eu cyfrifoldeb cyffredinol i gadw annibyniaeth broffesiynol, a gallai hynny, weithiau, fod yn groes i safbwyntiau, barn neu benderfyniadau’r Aelodau.   Bydd swyddogion, yn eu rôl o gynghori a helpu aelodau etholedig i benderfynu ar geisiadau cynllunio a materion y cynllun datblygu, yn darparu:

· cyngor diduedd a phroffesiynol
· cysondeb o ran dehongli’r polisïau cynllunio 
· adroddiadau ysgrifenedig cyflawn a fydd yn cynnwys:

· dadansoddiad clir a chywir o’r materion yng nghyd-destun polisïau’r cynllun datblygu perthnasol a phob ystyriaeth arall o bwys; 
· swm a sylwedd sylwadau, gwrthwynebiadau a safbwyntiau pob un yr ymgynghorwyd â hwy;
· argymhelliad ysgrifenedig clir ynghylch y ffordd ymlaen, a lle mae’r argymhelliad hwnnw’n groes i’r cynllun datblygu, yr ystyriaethau perthnasol sy’n cyfiawnhau gwyro o’r cynllun;
· yr holl wybodaeth angenrheidiol fel y gellir penderfynu ar y mater.
11
Gwneud penderfyniadau

Pwysigrwydd polisïau cymeradwy wrth benderfynu ar geisiadau cynllunio 
Wrth benderfynu ar geisiadau cynllunio a chynlluniau datblygu, mae’r gyfraith yn ei gwneud yn ofynnol fod y cais yn cael ei benderfynu yn unol â’r cynllun datblygu cyfredol lle bo hwnnw’n berthnasol, oni bai fod ystyriaethau perthnasol yn awgrymu fel arall. Mae’r cynllun datblygu yn cynnwys y Cydgynllun Datblygu Unedol sydd mewn grym ar y pryd ac unrhyw Gynllun olynol a gaiff ei fabwysiadu yn ei le, ac ni ddylid anwybyddu’r cyfryw bolisïau mewn unrhyw achos penodol heb fod rhesymau cynllunio cadarn dros wneud hynny.
Dewch i’r cyfarfodydd gyda meddwl agored a dangoswch eich bod yn agored eich meddwl.
Cydymffurfiwch ag Adran 38 (6) o Ddeddf Cynllunio a Phrynu Gorfodol 2004 a gwnewch benderfyniadau yn unol â’r Cynllun Datblygu cyfredol oni bai fod ystyriaethau perthnasol sy’n awgrymu fel arall.

Gwnewch eich penderfyniad dim ond ar ôl rhoi ystyriaeth ddyledus i’r holl wybodaeth y mae’n rhesymol ei chael i wneud penderfyniad.  Os teimlwch nad oes digon o amser i ymgyfarwyddo â deunydd neu wybodaeth newydd neu fod rhy ychydig o wybodaeth o’ch blaen, gofynnwch am yr wybodaeth ychwanegol honno.  Os oes angen cynigiwch fod y cais yn cael ei ohirio.

Peidiwch â phleidleisio na chymryd rhan yn y broses o benderfynu ar gynnig oni bai eich bod wedi bod yn bresennol i wrando popeth sydd wedi cael ei ddweud yn y cyfarfod hwnnw, gan gynnwys cyflwyniad y swyddogion i’r mater.

Gofalwch, os ydych yn cynnig, eilio neu’n cefnogi penderfyniad, (yn enwedig un sy’n groes i argymhellion swyddog neu’r cynllun datblygu cyfredol) eich bod yn pennu ac yn deall y rhesymau cynllunio sy’n arwain at y casgliad/penderfyniad a’ch bod yn medru enwi’r dystiolaeth ategol.  Rhaid rhoi’r rhesymau hyn cyn y bleidlais a rhaid eu cofnodi.  Deallwch y gallai fod yn rhaid i chi gyfiawnhau’r penderfyniad drwy roi tystiolaeth os caiff y penderfyniad ei herio (er enghraifft mewn Ymchwiliad Cyhoeddus neu Adolygiad Barnwrol).

12 
Adroddiadau i’r Pwyllgor ar geisiadau cynllunio 
Mae’r swyddogion yn anelu at baratoi adroddiadau ysgrifenedig sydd mor gywir a chryno â phosibl ac sy’n cynnwys yr holl wybodaeth berthnasol. Byddant yn disgrifio’r cynnig ac yn ei asesu’n rhesymol o safbwynt cynllunio a byddant hefyd yn dadansoddi’r holl bolisïau cynllunio ac ystyriaethau cynllunio perthnasol eraill.  Maent yn cynnwys ymgyngoriadau a sylwadau eraill ond ni fyddant yn cynnwys copïau o’r holl lythyrau gwrthwynebu neu gefnogi.  Serch hynny byddant yn rhoi crynodeb o’r ystyriaethau cynllunio perthnasol yn y cyfryw sylwadau.  Caiff copïau cyflawn o bob gohebiaeth o’r fath eu rhoi ar y ffeil gynllunio a byddant ar gael i’r Aelodau eu darllen.
Rhowch wybod i’r swyddog sy’n delio â’r achos cyn gynted ag y bo modd os cewch wybodaeth sy’n berthnasol i achos sydd ar agenda’r Pwyllgor Rheoli Datblygu.  Gallai methu â gwneud hynny olygu fod yr achos yn cael ei ohirio gan achosi oedi dianghenraid.

Cysylltwch â’r Awdurdod cyn gynted ag y bo modd os hoffech drafod sut i ddehongli gwybodaeth mewn adroddiad Pwyllgor Rheoli Datblygu neu adroddiad Awdurdod y Parc Cenedlaethol ar gynnig datblygu.
13 
Penderfyniadau sy’n groes i bolisi a/neu argymhelliad 
Mae’r gyfraith yn ei gwneud yn ofynnol fod penderfyniadau’n cael eu gwneud yn unol â’r Cynllun Datblygu cyfredol oni bai fod ystyriaethau perthnasol sy’n awgrymu fel arall.  Bydd swyddogion yn awgrymu yn eu hadroddiad pa ddadleuon a gynigiwyd gan ymgeisydd/gwrthwynebydd sy’n ymwneud ag ystyriaethau perthnasol.  Yn aml iawn cynigir dadleuon personol sy’n ymwneud ag amgylchiadau’r ymgeisydd i gefnogi cais.  Ni all amgylchiadau personol fod yn drech nag ystyriaethau cynllunio, heblaw yn yr achosion mwyaf eithriadol.
Dylai Aelodau gadw mewn cof fod yr Awdurdod wedi mabwysiadu protocol a gynhwysir yng Nghylch Gorchwyl cymeradwy’r Pwyllgor Rheoli Datblygu.  Nodir y rhain ar dudalen 3 yn Adran 6 (lliw pinc) yr argraffiad cyfredol o Lawlyfr yr Aelodau.  Mae’r paragraff perthnasol mewn print du er hwylustod a cheir copi ohono yn Atodiad 2.  Os yw’r Aelodau yn awyddus i gymeradwyo neu wrthod cais sy’n groes i bolisi neu argymhelliad swyddog, dylai’r cyfryw ystyriaeth ddilyn y weithdrefn ar dudalen 3, paragraff (b) o Gylch Gorchwyl y Pwyllgor Rheoli Datblygu a chael ei ohirio tan gyfarfod nesaf y Pwyllgor Rheoli Datblygu lle bydd rhaid iddynt, wrth ailystyried y mater, nodi rhesymau clir ag iddynt sylwedd, a’r rheini ymwneud ag ystyriaethau cynllunio perthnasol.  Dylid rhoi cyfle i’r Swyddog Cynllunio esbonio’r goblygiadau o benderfynu’n groes i bolisi/argymhelliad.  Bydd y weithdrefn ganlynol hefyd yn berthnasol:

a) 
Lle rhoddir cynnig gerbron cyfarfod, a fyddai pe byddai’n llwyddiannus, yn golygu penderfynu ar gais cynllunio yn groes i bolisi a neu gyngor swyddogion yr Awdurdod, caiff enwau’r Aelodau sy’n pleidleisio o blaid, yn erbyn ac sy’n ymatal mewn perthynas â’r cynnig hwnnw eu nodi yn y cofnodion.

b) 
Lle bernir fod ystyriaethau perthnasol yn cyfiawnhau penderfyniad sy’n groes i argymhelliad neu bolisi, caiff y dystiolaeth neu resymeg sy’n ategu’r ystyriaethau perthnasol eu nodi yn y cofnodion.  Mae cofnodi’r rhesymau am benderfyniadau sy’n groes i bolisi yn unol â chyngor y Llywodraeth, a barn y llysoedd, sef bod rhaid rhoi rhesymau clir ac argyhoeddiadol pan fydd awdurdod cynllunio yn dewis peidio â dilyn polisïau cymeradwy neu argymhellion swyddogion sy’n seiliedig ar bolisïau.  Mae angen rhoi rhesymau manwl i sicrhau fod y sefyllfa’n gwbl glir i bob un sydd â buddiant ynddo, gan gynnwys y cyhoedd, ac esbonio’r hyn a allai fel arall ymddangos yn anghysondeb.

14 
Hyfforddi Aelodau
System lled-farnwrol yw’r system gynllunio, sy’n cynnwys materion cyfreithiol a thechnegol cymhleth sy’n galw am arfer barn ddoeth wrth asesu cynigion cynllunio.  Gallai methu â dilyn arferion a gweithdrefnau priodol olygu canlyniadau difrifol i’r Awdurdod Cynllunio.  Felly ni all Aelodau gymryd rhan yn y broses o benderfynu ar faterion cynllunio onid ydynt wedi mynychu’r hyfforddiant gorfodi ar gynllunio a drefnir gan yr Awdurdod.

Gwnewch eich gorau i fynychu unrhyw sesiynau hyfforddi arbenigol eraill fydd yn cael eu trefnu, oherwydd bydd y rheini’n ehangu eich gwybodaeth am y gyfraith gynllunio, rheoliadau, gweithdrefnau, Canllawiau a Chodau Ymarfer a’r Cynlluniau Datblygu y tu hwnt i’r lleiafswm y cyfeirir ato uchod a bydd felly’n eich helpu i wneud eich gwaith yn briodol ac yn effeithiol.

Cymerwch ran yn yr adolygiad blynyddol o sampl o benderfyniadau cynllunio i sicrhau fod dyfarniadau’r Aelodau wedi cael eu seilio ar ystyriaethau cynllunio priodol.

15 
Ceisiadau cynllunio gan Aelodau a Swyddogion yr Awdurdod 

Pan gaiff cais cynllunio ei gyflwyno gan Aelod neu swyddog mewn gwasanaeth neu gan berthynas neu ffrind agos i’r naill neu’r llall, neu gan Aelod sy’n gweithredu fel asiant i’r ymgeisydd, neu lle mae cynllun datblygu yn gwneud cynigion sydd â chysylltiad ag Aelod neu swyddog sy’n gwasanaethu neu berthynas neu ffrind agos i’r naill neu’r llall, bydd yr Aelod neu’r Swyddog dan sylw yn:

 (i) 
ymwrthod rhag cymryd rhan yn y broses o drafod a phenderfynu ar y cais/mater cynllun datblygu
(ii)
rhoi gwybod i’r Prif Weithredwr, y Swyddog Monitro a’r Cyfarwyddwr Cynllunio a Chadwraeth a Phennaeth y Gwasanaeth 

Caiff y Pwyllgor Rheoli Datblygu ei hysbysu am bob cais cynllunio sy’n dod o dan y paragraff uchod, a chaiff ei benderfynu gan y Pwyllgor ac nid gan swyddog gyda phwerau dirprwyedig. 

Bydd adroddiad y Cyfarwyddwr Cynllunio a Chadwraeth yn cynnwys cadarnhad gan y Swyddog Monitro fod y gofynion hyn wedi’u bodloni.
ATODIAD 1
COD YMARFER AR GYFER YMWELIADAU SAFLE AWDURDOD Y PARC CENEDLAETHOL
Pwrpas Ymweliad Safle
Gall ymweliadau safle fod yn ddefnyddiol iawn i gael gwybodaeth am nodweddion pwysig sy’n berthnasol i gais nad oes modd eu cyfleu mewn adroddiad ysgrifenedig nac mewn ffotograffau, planiau a lluniadau. Ond gall ymweliadau safle ddal y broses gynllunio yn ôl ac ni ddylid eu defnyddio dim ond lle disgwylir cael budd amlwg ohonynt. 

Pwrpas ymweliad safle yw dysgu ffeithiau er mwyn deall y cyd-destun ar gyfer datblygiad arfaethedig.  Ni ddylid ei ystyried yn fforwm/lleoliad amgenach i ddadlau rhagoriaethau unrhyw gais.
Nid yw’n rhan o’r drefn o ystyried y cais yn ffurfiol.  Ni ddylid defnyddio ymweliadau safle’n fforwm i drafod y cais.  Caiff aelodau o’r cyhoedd gyfle i fynegi barn drwy sylwadau ysgrifenedig a/neu’r Cynllun Siarad Cyhoeddus yn y Pwyllgor Rheoli Datblygu pan fydd pob Aelod yn bresennol a lle caiff y mater ei benderfynu.  Felly dylai pob cyfraniad mewn ymweliad safle fod yn gyfyngedig i faterion ffeithiol.
Penderfynu a oes angen ymweld â safle 
Yn gyffredinol ystyrir ymweliadau safle’n angenrheidiol pan fydd:-

1
y cynnig yn arbennig o gymhleth;

2.
yn anodd gweld effeithiau’r datblygiad arfaethedig o’r planiau ac unrhyw ddeunydd ategol gan gynnwys sleidiau neu ffotograffau sy’n rhan o gyflwyniad y swyddog.

Pan gynigir ymweld â safle mewn cyfarfod o’r Pwyllgor Rheoli Datblygu, bydd y cynigydd yn dweud pa rai o’r meini prawf uchod neu reswm cynllunio da arall sy’n berthnasol. 

Yn gyntaf, bydd yr Aelodau’n pleidleisio a ddylent weld y cyflwyniad gweledol cyn ystyried a oes angen ymweld â safle.  Os penderfynir gweld y cyflwyniad, yna caiff ei ddangos gyda sylwadau ffeithiol gan swyddogion, ond ni thrafodir rhagoriaethau’r cais.
Ym mhob achos cymerir pleidlais ffurfiol ynghylch a ddylid ymweld â safle ai peidio ac os yw’r aelodau o blaid ymweliad safle, rhaid i’r cynnig gynnwys y rhesymau dros yr ymweliad.
Caiff yr Awdurdod, drwy’r Cyfarwyddwr Cynllunio a Chadwraeth, gyda chymeradwyaeth Cadeirydd y Pwyllgor Rheoli Datblygu, awdurdodi ymweliad safle lle bydd o’r farn fod un o’r meini prawf uchod yn gymwys a lle byddai aros am y cyfarfod nesaf o’r Pwyllgor yn dal y cais yn ôl yn ddianghenraid.  Mewn achosion o’r fath byddai’r Aelodau yn cael adroddiad drafft sy’n nodi’r materion allweddol i’w hystyried ar y safle a chofnodir y rhesymau pam fod angen ymweliad safle.

Y drefn i’w dilyn mewn ymweliad safle
Nid yw ymweliadau safle yn gyfarfodydd ffurfiol o’r Pwyllgor Rheoli Datblygu.  Nid oes gan y cyhoedd hawl i fod yn bresennol, ond yn hytrach caniateir iddynt fod yn bresennol. Archwiliadau safle’r Pwyllgor ydyn nhw, a dylai’r Aelodau gofio hynny bob amser.  Eu diben yw cael y ffeithiau am y mater dan sylw.
Bydd Swyddog Gwasanaethau Aelodau’r Awdurdod yn anfon gwahoddiad ysgrifenedig i bob aelod o’r Pwyllgor Rheoli Datblygu, gan amgáu copi o’r adroddiad perthnasol o’r Pwyllgor.
Bydd y Swyddog Rheoli Datblygu yn cael caniatâd y perchennog i fynd i mewn i’r safle os oes angen.
Bydd yr Awdurdod yn gwahodd y canlynol i’r ymweliad safle:

· holl Aelodau Awdurdod Parc Cenedlaethol Arfordir Penfro (APCAP)

· yr ymgeisydd/ei asiant
· y rhai hynny sydd wedi cyflwyno sylwadau ysgrifenedig
· pobl/sefydliadau allweddol yr ymgynghorwyd â hwy
· y Cyngor Cymuned, a 

· thrwy ysgrifenyddiaeth yr awdurdod perthnasol, aelodau lleol y Cyngor Sir (nad ydynt yn gwasanaethu ar y Pwyllgor Rheoli Datblygu).

Ni ddylai Aelodau sydd â buddiant personol a niweidiol yn y cais fynd ar yr ymweliad safle. Caiff Aelodau sydd â buddiant personol (ond heb fod yn niweidiol) fynd ar yr ymweliad ond dylent ddatgan fod ganddynt fuddiant ar y dechrau’n deg gan nodi pa fath ar fuddiant ydyw.

Bydd y gwahoddiad yn nodi’r rhesymau am yr ymweliad safle ac yn hysbysu’r rhai a fydd yn bresennol y dylent gyfyngu eu sylwadau i rai sy’n berthnasol i’r rhesymau a nodwyd.  Bydd y llythyr yn cynghori’r rhai sydd am lefaru fod ganddynt dair munud i annerch Aelodau’r Pwyllgor Rheoli Datblygu.  Mewn amgylchiadau eithriadol gellir ymestyn y terfyn amser yn ôl disgresiwn y Cadeirydd.  Rhaid i aelodau awdurdodau eraill ddweud a ydynt yn siarad ar ran yr Awdurdod hwnnw ai peidio.  Rhaid i Aelodau’r Pwyllgor Rheoli Datblygu beidio â mynd ar yr ymweliad safle i gyflwyno safbwyntiau awdurdodau neu gyrff eraill, ond nid yw hyn yn rhwystro’r Aelodau rhag tynnu sylw at faterion ffeithiol, neu safbwyntiau a, lle bo angen, benderfyniadau’r awdurdodau neu’r cyrff hynny.
Bydd y gwahoddiad yn cynnwys plan o’r lleoliad, os bydd angen.

Ar ôl ymgynnull ar y safle ar yr adeg benodol, bydd y Cadeirydd yn dechrau’r ymweliad safle drwy ddarllen datganiad am ddibenion a gweithdrefnau’r ymweliad.  Bydd y Cadeirydd yn atgoffa’r rhai sy’n bresennol am y rhesymau am yr ymweliad safle, a’r angen am ganolbwyntio ar faterion perthnasol, a bydd yn dweud y cedwir cofnod o’r trafodion.  Ni ddylid trafod rhagoriaethau’r cynnig.

Bydd y Swyddog Cynllunio yn esbonio’r cynnig yn ei hanfod ac yn enwi’r prif faterion y mae angen i’r Aelodau eu hasesu ar y safle.

Caiff yr ymgeisydd neu ei asiant gyfle i siarad, ac yn dilyn hynny roddir cyfle i’r ymgyngoreion allweddol, yna cynrychiolwyr lleol y Cynghorau Sir a Chymuned, ac yna pobl eraill, gan gynnwys gwrthwynebwyr.  Gwahoddir aelodau o’r cyhoedd i siarad ar faterion ffeithiol.  Bydd y Cadeirydd yn ceisio sicrhau fod y cyfranwyr yn canolbwyntio ar y materion hynny a arweiniodd at yr ymweliad safle ac nad ydynt yn ailadrodd yn ddianghenraid bwyntiau a wnaed gan siaradwyr blaenorol.  Nid llwyfan i ailadrodd safbwyntiau unigol ynghylch a ddylid caniatáu’r cais ai peidio yw’r ymweliad safle.
Caiff Aelodau APCAP gyfle i ofyn cwestiynau i unrhyw siaradwr. Dylai’r Aelodau gyfyngu eu cwestiynau i bwyntiau y mae angen esboniad amdanynt a dylent beidio â chyhoeddi barn neu awgrymu safbwynt, o blaid neu yn erbyn y cais, oni bai eu bod yn bwriadu peidio â chymryd rhan yng nghyfarfodydd dilynol y Pwyllgor Rheoli Datblygu ar y mater.

Tra byddant ar yr ymweliadau safle hyn, bydd Aelodau’r Pwyllgor Cynllunio yn aros gyda’i gilydd yn un grŵp, ac ni chânt drafod y mater fel unigolion gydag ymgeiswyr neu wrthwynebwyr.  I sicrhau tryloywder y cysylltiad a gaiff yr Aelodau â’r cyhoedd, rhaid i unrhyw gwestiwn fydd gan y Swyddog Cynllunio a/neu’r Aelodau i’r ymgeisydd/gwrthwynebwyr gael ei ofyn yng ngŵydd y partïon eraill (neu eu cynrychiolwyr os oes diddordeb cyhoeddus mawr yn y mater).
Ni ofynnir am sylwadau ar ragoriaethau’r achos.

Bydd y Cadeirydd yn dod â’r ymweliad safle i ben yn ffurfiol ac yn cyhoeddi dyddiad a lleoliad cyfarfod y Pwyllgor Rheoli Datblygu lle caiff y cais ei benderfynu.
Bydd Swyddog yn cymryd nodiadau am y materion allweddol a drafodwyd yn yr ymweliad safle, a bydd yn eu rhoi ger bron y Pwyllgor Rheoli Datblygu.  Lle bo modd, caiff y nodiadau eu cynnwys fel rhan o brif agenda'r Pwyllgor Rheoli Datblygu.
Yn union cyn neu ar ôl yr ymweliad safle ffurfiol, gallai fod yn briodol i’r Aelodau edrych ar y safle o fannau eraill.

Bydd Rheolau Sefydlog yr Awdurdod hefyd yn gyffredinol gymwys dros holl faterion o’r fath fel rheolau trafod.

Gall y Cadeirydd ohirio’r cyfarfod ar unrhyw adeg, os bydd unrhyw darfu ar ymddygiad trefnus y cyfarfod. 

Atodiad 2

Y PWYLLGOR RHEOLI DATBLYGU
Mae’r Pwyllgor Rheoli Datblygu yn gyfrifol am arfer swyddogaethau cynllunio statudol yr Awdurdod mewn perthynas â phenderfynu ar geisiadau, apelau a materion gorfodi, ynghyd â materion perthnasol sy’n ymwneud â datblygu, a rheoleiddio’r defnydd o dir a gweithgareddau.

Cylch gorchwyl y Pwyllgor Rheoli Datblygu yw:

(a)
Ac eithrio lle mae’r pwerau a’r dyletswyddau hyn wedi’u dirprwyo gan yr Awdurdod i un o’i swyddogion ac yn amodol ar fod ei benderfyniadau yn gydnaws â datganiadau a chynlluniau cymeradwy’r Awdurdod, bydd y Pwyllgor yn arfer, a bydd ganddo bŵer i roi ar waith, holl bwerau a dyletswyddau’r Awdurdod sy’n ymwneud ag ystyried ceisiadau cynllunio, adeiladau rhestredig ac ardaloedd cadwraeth, cynlluniau hysbysu, gorchmynion cadw coed, rheoli datblygu a gorfodi’r cyfryw reoli datblygu, a chynlluniau ymgynghori eraill lle bo hynny’n briodol.
(b)
Lle bydd aelodau’n dod i benderfyniad sy’n groes i argymhelliad swyddog, a lle bydd y Prif Weithredwr (Swyddog y Parc Cenedlaethol) (neu yn ei absenoldeb y Cyfarwyddwr Cynllunio a Chadwraeth) yn ystyried bod y penderfyniad yn gwyro’n sylweddol o un o gynlluniau neu bolisïau cymeradwy yr Awdurdod, neu fod ganddo fel arall, oblygiadau sylweddol i’r Awdurdod, caiff y penderfyniad ei ohirio tan gyfarfod nesaf y Pwyllgor.


Yn y pen draw, os bydd penderfyniad y Pwyllgor yn groes i argymhelliad swyddog, cedwir cofnod llawn o resymau’r Aelodau dros wrthod argymhelliad y swyddog, a chaiff y bleidlais ei chofnodi hefyd. (Y Pwyllgor Polisi, 10/97)
(c)
Derbyn adroddiadau o dro i dro gan Brif Weithredwr (Swyddog y Parc Cenedlaethol) a swyddogion eraill ynghylch arfer unrhyw swyddogaethau sy’n ymwneud â rheoli datblygu a allai fod wedi’i ddirprwyo iddynt hwy.

(d) Delio â phob mater sy’n ymwneud â dynodi a gweinyddu Ardaloedd Cadwraeth. (Y Pwyllgor Polisi 10/97)

